
Zabrat qəsəbəsindəki 192 nömrəli tam orta məktəbdə 
əsaslı təmirdən sonra yaradılan şəraitlə tanışlıq

 � Azərbaycan Respublikasının Prezidenti 
İlham Əliyev sentyabrın 13-də Bakının Sabunçu 
rayonunun Zabrat qəsəbəsindəki 192 nömrəli tam 
orta məktəbdə əsaslı təmirdən sonra yaradılan 
şəraitlə tanış olub.

Məktəbin direktoru 
 Hüseynqulu Əliəsgərov 
 Prezident İlham Əliyevə təmir 
və yenidənqurma işləri ilə bağlı 
ətraflı məlumat verdi. 

Bildirildi ki, 192 nömrəli 
tam orta məktəbin binası 
1936-cı ildə inşa olunub və 

bu günədək burada heç bir 
əsaslı təmir işləri aparılmayıb. 
Məktəbin binası 1941-1945-ci 
illərdə təxliyə hospitalı kimi 
fəaliyyət göstərib. Bakı və 
ətraf qəsəbələrin sosial-iqtisadi 
inkişafı Dövlət Proqramına 
əsasən bu ilin may ayından 

əsaslı təmir və bərpa işlərinə 
başlanıb. Yenidənqurma işləri 
yüksək səviyyədə həyata keçi-
rilib. Hazırda məktəbdə 2136 
şagird təhsil alır. Şagirdlərin 
təlim-tərbiyəsi ilə 105 müəllim 
məşğul olur. Məktəbdə 22 sinif, 
5 laboratoriya, akt zalı, hərbi 
otaq, kitabxana və yeməkxana 
var. 

Qeyd olundu ki, məktəbin 
şagird və məzunları müxtəlif 
beynəlxalq bilik və idman 
yarışlarında, olimpiadalarda 
mühüm uğurlara imza atıblar. 
Bu təhsil ocağının məzunları 

ali məktəbə qəbul imtahan-
larında yüksək nəticələri ilə 
seçilirlər. 2018-ci ilin statis-
tikasına görə, məktəbi bitirən 
məzunların 90 faizi tələbə adını 
qazanıb. Onlardan biri 700 bal, 
9 nəfər isə 600 baldan yuxarı 
nəticə göstərib. 

Zəngin təbii sərvətlərindən 
səmərəli istifadə edən 
Azərbaycan insan kapitalının 
daha da inkişaf etdirilməsinə 
böyük əhəmiyyət verir. Prezi-
dent İlham Əliyevin təhsilin 
inkişafına göstərdiyi diqqət və 
qayğının nəticəsi olaraq son 

illərdə müasir məktəb binaları, 
yeni korpuslar tikilir. Bu proses 
Azərbaycanın bütün bölgələrini 
əhatə edir. Məktəblərin 
maddi-texniki bazasının 
gücləndirilməsi istiqamətində 
də ardıcıl işlər həyata keçirilir. 
Heydər Əliyev Fondu da dövlət 
səviyyəsində həyata keçirilən 
bu fəaliyyət proqramına güclü 
dəstək verir. Yüksək şəraiti ilə 
seçilən, müasir təlim ava-
danlıqları ilə diqqət çəkən bu 
təhsil ocaqlarından biri də 192 
nömrəli tam orta məktəbdir. 
Burada təlim-tədrisin yüksək 

səviyyədə aparılması üçün hər 
cür şərait yaradılıb. Bütün sinif 
otaqları, fənn kabinetləri ən 
müasir tələblər səviyyəsində 
qurulub. Məktəb müasir 
tədris avadanlıqları və dərs 
ləvazimatları ilə təchiz edilib. 
Bu təhsil ocağının həyətində 
də geniş abadlıq və quruculuq 
işləri görülüb. Həyətdə futbol 
və voleybol meydançaları 
yaradılıb. 

AZƏRTAC

Prezident İlham Əliyev 
təhsil ocağında yaradılan şəraitlə tanış olub

 � Bakının Sabunçu rayonunun Maştağa 
qəsəbəsində Cəfər Cabbarlı adına 187 nömrəli tam orta 
məktəbin binası əsaslı təmir edilib. Sentyabrın 13-də 
Azərbaycan Respublikasının Prezidenti İlham Əliyev bu 
təhsil ocağında əsaslı təmirdən sonra yaradılan şəraitlə 
tanış olub.

Məktəbin direktoru Nailə 
Məmmədova görülən işlərlə 
bağlı dövlətimizin başçısına 
məlumat verdi. 

Diqqətə çatdırıldı ki, 187 
nömrəli tam orta məktəb 1936-
cı ildən fəaliyyət göstərir. 1959-
cu ildən təhsil müəssisəsinə 
Cəfər Cabbarlının adı verilib. 
1991-ci ildə təhsil ocağının 
ikinci korpusu inşa edilib. 

Məktəbin binasında 2008-ci ildə 
cari təmir işləri aparılıb. 2018-ci 
ilin iyun ayında isə Prezident 
İlham Əliyevin sərəncamı ilə 
məktəbdə əsaslı təmirə başla-
nılıb. Qısa vaxt ərzində təmir 
işləri yüksək səviyyədə aparılıb. 

Məktəbdə yaradılan 
şəraitlə yaxından tanış olan 
dövlətimizin başçısına bildirildi 
ki, burada 2362 şagird təhsil 

alır. Yeni dərs ilində 265 nəfər 
birinci sinfə gedəcək. Bütün 
sinif otaqları, fənn kabinetləri 
ən müasir tələblər səviyyəsində 
qurulub. Məktəb lazımi avadan-
lıq və müasir dərs ləvazimatları 
ilə təchiz edilib. Şagirdlərin 
nəzəri biliklərini laboratoriya-

larda tətbiq etmələri üçün də 
yeni avadanlıqlar quraşdırılıb. 
Təhsil ocağının idman zalında 
yeniyetmələrin fiziki sağlam-
lığının qorunması üçün bütün 
şərait yaradılıb. Məktəbin akt 
zalında müxtəlif tədbirlərin 
keçirilməsi mümkündür. 
Şagirdlərin hərbi hazırlığının 
və vətənpərvərlik ruhunun 
yüksəldilməsi məqsədilə 
məktəbdə hərbi hazırlıq sinfi də 

yaradılıb. Burada məktəblilərin 
yüksək texnologiyalar 
sahəsində biliklər əldə etmələri 
üçün kompüter otaqları var. 
Şagirdlərin ixtiyarında zəngin 
kitabxana, oxu zalı da olacaq. 
Təhsil ocağının həyətində 
də abadlıq və quruculuq 

işləri həyata keçirilib, idman 
meydançası yaradılıb. Bu gün 
82 yaşı olan bu məktəbdə 
keyfiyyətli təhsilə yiyələnmək 
üçün bütün şərait yaradı-
lıb. Təhsil ocağında tədris 
Azərbaycan və rus bölmələri 
üzrə aparılır. Burada 158 peda-
qoq, 45 texniki heyət fəaliyyət 
göstərir. Bir çox uğurları olan 
təhsil müəssisəsi 2010-cu 
ildə “50 ən yaxşı ümumtəhsil 

məktəbi” müsabiqəsinin qalibi 
olub. Məktəbin məzunlarının 
ali məktəblərə qəbul səviyyəsi 
ildən ilə artır. Bu il bu göstərici 
50 faiz təşkil edib. 

Son illərdə ölkəmizdə yeni 
məktəb binalarının inşası və 
əlavə korpusların tikintisi bir 
daha təsdiqləyir ki, dövlətin 
diqqəti sayəsində təhsil islahat-

ları uğurla davam edir. Bütün 
bu işlər həm də onu göstərir ki, 
şagirdlərin ən yüksək səviyyədə 
təhsil almaları, onların el-
min sirlərinə daha dərindən 
yiyələnmələri üçün hərtərəfli 
imkanlar var. Dövlətin həyata 
keçirdiyi siyasətə hər zaman 
dəstək olan Heydər Əliyev Fon-
du da bu işlərə öz töhfəsini verir. 

Bu gün təhsil müəssisələrinin 
əsaslı şəkildə yenidən qurul-
ması, yeni məktəb binalarının, 
uşaq bağçalarının inşası prosesi 
məqsədyönlü şəkildə uğurla 
həyata keçirilir. Paytaxtda və 
ətraf qəsəbələrdə, eləcə də 
respublikanın hər yerində orta 
məktəb binaları yüksək standart-
lara uyğun şəkildə yenidən quru-

lur və lazımi avadanlıqla təchiz 
edilir, təhsil müəssisələrinin 
ərazilərində abadlıq işləri həyata 
keçirilir. Məktəblərin maddi-tex-
niki bazasının gücləndirilməsi 
istiqamətində də mühüm işlər 
görülür.

AZƏRTAC

Bakının Maştağa qəsəbəsindəki 187 nömrəli tam orta məktəbin binası əsaslı təmir edilib

Tədris mərkəzinin yaradılması və kadr hazırlığı 
layihəsinin icrası ilə bağlı tədbirlər haqqında

Azərbaycan Respublikası Prezidentinin Sərəncamı
Ölkəmizdə içməli su təchizatı və kanalizasiya 

xidmətlərinin yaxşılaşdırılması ilə bağlı geniş-
miqyaslı tədbirlərin icrası kommunal xidmətlərin 
və sosial infrastruktur təminatının keyfiyyətinin 
yüksəldilməsinə səbəb olmuşdur. Bu sahədə 
mütəxəssislərin peşəkarlığının və praktiki təlim 
vərdişlərinin artırılması qarşıya qoyulan ən 
mühüm vəzifələrdəndir. Hazırda təlim-tədris 
işinin müasir səviyyədə qurulması, beynəlxalq 
standartlara keçidin sürətləndirilməsi, idarəetmə 
sisteminin təkmilləşdirilməsi, habelə texniki-
mühəndislik xidmətlərinin innovativ metod və 
təcrübə əsasında inkişaf etdirilməsi istiqamətində 
mühüm işlər həyata keçirilir.

Qeyd olunan istiqamətdə işlərin da-
vam etdirilməsinin vacibliyini nəzərə alaraq, 
Azərbaycan Respublikası Konstitusiyasının 
109-cu maddəsinin 32-ci bəndini rəhbər tutaraq 
qərara alıram:

1. Tədris mərkəzinin yaradılması və kadr 

 hazırlığı layihəsinin icrası məqsədi ilə Azərbaycan 
Respublikası Prezidentinin 2018-ci il 22 yanvar 
tarixli 3593 nömrəli Sərəncamı ilə təsdiq edilmiş 
“Azərbaycan Respublikasının 2018-ci il dövlət 
büdcəsində dövlət əsaslı vəsait qoyuluşu (in-
vestisiya xərcləri) üçün nəzərdə tutulan vəsaitin 
bölgüsü”nün 1.84-cü bəndində göstərilmiş 
məbləğin 5,0 (beş) milyon manatı “Azərsu” Açıq 
Səhmdar Cəmiyyətinə ayrılsın.

2. Azərbaycan Respublikasının Nazirlər 
Kabineti bu Sərəncamdan irəli gələn məsələləri 
həll etsin.

3. Azərbaycan Respublikasının Maliyyə 
Nazirliyi bu Sərəncamın 1-ci hissəsində göstərilən 
məbləğdə maliyyələşməni təmin etsin.

İlham ƏLİYEV  
Azərbaycan Respublikasının Prezidenti

Bakı şəhəri, 13 sentyabr 2018-ci il

Azərbaycan Respublikası 
Nazirlər Kabinetinin Qərarı

№ 387       Bakı şəhəri, 13 sentyabr 2018-ci il

Azərbaycan Respublikası Nazirlər Kabinetinin 2011-ci il 5 
iyul tarixli 109 nömrəli qərarı ilə təsdiq edilmiş “Azərbaycan 
Respublikası Qaçqınların və Məcburi Köçkünlərin İşləri üzrə 
Dövlət Komitəsinin strukturuna daxil olmayan tabeliyindəki 
qurumların Siyahısı”nda dəyişiklik edilməsi barədə

Azərbaycan Respublikası Konstitusiyasının 119-cu maddəsinin 
səkkizinci abzasını rəhbər tutaraq Azərbaycan Respublikasının 
Nazirlər Kabineti QƏRARA ALIR:

Azərbaycan Respublikası Nazirlər Kabinetinin 2011-ci il 5 
iyul tarixli 109 nömrəli qərarı (Azərbaycan Respublikasının Qa-
nunvericilik Toplusu, 2011, № 7, maddə 738; 2013, № 10, maddə 
1216; 2018, № 2, maddə 357) ilə təsdiq edilmiş “Azərbaycan Res-
publikası Qaçqınların və Məcburi Köçkünlərin İşləri üzrə Dövlət 
Komitəsinin strukturuna daxil olmayan tabeliyindəki qurumların 
Siyahısı”na aşağıdakı məzmunda 40-cı hissə əlavə edilsin:

“40. Qaradağ rayon Lökbatan Mənzil-Kommunal İstismar 
Sahəsi”.

Novruz MƏMMƏDOV  
Azərbaycan Respublikasının Baş naziri

Paolo Alli NATO ilə Azərbaycan arasında 
əlaqələri yüksək qiymətləndirib 

 � Azərbaycanın xarici işlər naziri Elmar Məmmədyarov ölkəmizdə səfərdə olan 
NATO Parlament Assambleyasının sədri Paolo Alli ilə görüşüb.
Xarici İşlər Nazirliyindən AZƏRTAC-a 

bildiriblər ki, görüşdə Azərbaycan ilə NATO ara-
sında əlaqələrin hazırkı vəziyyəti və perspektivləri, 
regional təhlükəsizlik, iqtisadi əməkdaşlıq məsələləri 
ətrafında fikir mübadiləsi aparılıb.

Nazir Elmar Məmmədyarov Azərbaycanın 
NATO ilə etibarlı və davamlı tərəfdaşlıq 
əlaqələrinə malik olduğunu bildirərək, ölkəmizin 
Əfqanıstanda beynəlxalq sülhməramlı əməliyyatların 
dəstəklənməsi işinə sadiqliyini vurğulayıb. Qeyd 
edib ki, Azərbaycan təkcə NATO ilə əməkdaşlıq 
çərçivəsində deyil, eyni zamanda, Əfqanıstanla 
müxtəlif sahələrdə ikitərəfli əməkdaşlıq, o cümlədən 
iqtisadiyyat və investisiya sahələrində əlaqələr 
həyata keçirir. Elmar Məmmədyarov həmsöhbətinə 
Azərbaycanın təşəbbüsü və iştirakı ilə həyata 
keçirilən irimiqyaslı transregional nəqliyyat və 
enerji layihələri haqqında məlumat verərək TAP 
layihəsinin Avropanın enerji təhlükəsizliyinə pers-
pektiv töhfəsini qeyd edib. 

NATO ilə Azərbaycan arasında əlaqələri yüksək 
qiymətləndirən Paolo Alli uğurlu əməkdaşlığa, 
xüsusilə Azərbaycanın Əfqanıstanda keçirilən 
əməliyyat çərçivəsində beynəlxalq sülhə və 
təhlükəsizliyə verdiyi ardıcıl töhfəsinə görə 
təşəkkürünü ifadə edib. 

Görüşdə regional məsələlər də müzakirə olunub. 
Nazir Elmar Məmmədyarov bildirib ki, 

Ermənistan tərəfindən Azərbaycan ərazilərinin işğal 
altında saxlanması və Ermənistan qoşunlarının 
Azərbaycanın işğal olunmuş ərazilərində qeyri-
qanuni mövcudluğu regional sülh və təhlükəsizlik 
üçün ciddi təhdid olaraq qalır. O, NATO-nun son 
Brüssel zirvə toplantısının yekun bəyanatında 
Azərbaycanın ərazi bütövlüyünə və suverenliyinə 
ifadə edilən dəstəyin və münaqişənin bu prinsiplər 
əsasında həllinə çağıran mövqeyinin təqdir edildiyini 
vurğulayıb. 

Görüşdə, həmçinin qarşılıqlı maraq doğuran 
digər məsələlər ətrafında fikir mübadiləsi aparılıb.


